
卷    三

杂    症

头    痛

    头为清阳之分，外而六淫之邪气相侵，内而六府经脉之邪气上逆，皆能乱其清气，相搏击致痛，须分内外虚实。实者其人血气本不虚，为外邪所犯，或蔽覆其清明，或壅塞其经络，或内之实火上炎，因而血瘀涎滞，不得通行而痛，其痛必甚，此为实。虚者其人气血本虚，为外邪所犯，或内之浊阴上干，虽亦血瘀涎滞，不能通行，而搏击无力，其痛不甚，此为虚(《准绳》谓真气虚寒，遇外之寒湿所侵，血涩脉寒，卷缩紧急，引其小络而痛，得暖则痛止)。实者，邪气实而正气不虚，可任攻。虚者正气自虚，而邪气自实，补正仍须治邪。若邪亦不实，但补正则邪自退。
    六淫外邪，惟风寒湿三者最能郁遏阳气。火暑燥三者皆属热，受其热则汗泄，非有风寒湿袭之，不为患也。然热甚亦气壅脉满，而为痛矣。内邪不一，皆统于风 (风即气之飘扬上升者)，以高巅之上，惟风可到也。故不论内外邪，汤剂中必加风药，以上引之。风药味之薄者，阴中之阳，自地升天者也，升麻、薄荷之类。痛如破不能忍，蔓荆子。风在太阳巅顶，连颈强痛，脉浮紧，君羌活，加姜葱(葱白宜连须用)。风在少阳头角痛，口苦，脉弦细，君柴胡，加姜、葱。风在阳明额痛连目，脉浮长，君白芷，加姜、葱。少阴、太阴脉至胸颈而还，故无头痛。惟厥阴脉会巅顶，故巅痛，君藁本。如脉沉足冷，干呕吐沫，加吴茱萸、附子。用风药者，由风木虚，不能升散，土寡于畏，得以壅塞而痛(犹言少阳升气不清，脾湿上壅不降耳)，故用风药以散之，若疏散太过，风药反甚(发散大过，清阳之气而愈虚，浊阴终不得降，且表虚易招外侮)，宜补气实表，顺气和中汤。凡外感头痛，详《伤寒论》。

    头痛久不愈者，名头风。头风，头面多汗恶风，时止时发，先风一日则痛甚，至风日则少愈(清阳之气被郁，故喜通而恶塞。风者，天气之通者也。先郁后通，先风一日正郁极欲通之侯也，欲通不通，故扰动而痛甚。至风日则天气通而人气应之亦通，故少愈也)。由内而郁热或痰火，毛窍常疏，风易入，外寒束内热，闭逆为痛，医用辛温之药散其标寒，虽暂效，以热济热，病益深，宜泻火凉血，佐以辛散，南星、苍耳子、石菖蒲、天麻最当。头风久不愈，恐损目(邪害空窍)，清空膏主之。有痰加半夏，诸般头痛并治。惟血虚头痛(详下)不宜，正巅顶痛者亦勿用。
    内伤头痛，气虚者耳鸣目眩(清气不升，阴火上冲)，九窍不利(气不能达于九窍也)，自觉空虚，恶劳动，动则痛更甚，脉虚大，必包裹其头乃少宁，四君子汤(见气)加风药。血虚头痛，鱼尾(眉尖后近发际)终日星星如细筋抽引，痛不甚，脉芤或数，善惊惕，当归、川芎、连翘、熟地各二钱，水煎，泡薄荷末二钱，鼻吸其气，候温服，安卧效。或四物汤(见血)加风药。气血俱虚者，调中益气汤(见劳倦)加川芎、蔓荆子、细辛神效。阴虚发热，两太阳穴作痛，此相火自下冲上，六味丸(见虚损)。

    产后血瘀头痛，膈热上干也。热厥头痛，虽严寒犹喜风寒，在暖处或见烟火尤甚，宜清上泻火汤，后用补气汤。头目赤肿，胸膈烦闷，大便微秘，身半已下寒，足胫尤甚(此条详寒热篇上热下寒条)，既济解毒汤(见寒热)。痰厥头痛，晕眩烦乱，恶心欲吐，半夏白术天麻汤(见眩晕)。虚风内作，非天麻不治，痰非半夏不除，黄芪实表止自汗，人参补气，二术、泽泻、茯苓除湿，橘皮调中升阳，炒曲、麦芽消食荡胃，干姜除寒，黄柏(酒炒)治伏火发躁。湿热作痛，必昏重欲吐，兼眉棱骨痛，二陈(见痰)加风药。伤食头痛，胸膈痞塞，咽酸，噫败卵臭，恶食，治中汤加砂仁一钱。或红丸子或平胃散(并见伤饮食)加枳实。伤酒头痛，恶心，昏冒眩晕，葛花解酲汤(见伤饮食)。

    头痛巅疾，下虚上实也(寒湿上干)，过在足少阴太阳，甚则入肾，寒湿自经而入藏也。肾主骨髓，髓通脑，寒入骨髓，逆上至脑，阻碍清阳，故脑痛连齿，齿亦骨之余也(此几几乎真头痛矣)。

    湿热上干者，必以苦吐之，轻者透顶散，搐鼻取涎。头重如裹，由湿气在头。头者，轻清象天，清故轻也；湿者，地之浊气，浊故重也。外湿蒙蔽故如裹，宜微汗勿大汗，恐汗去湿留，红豆搐鼻散。外有嗅毒头痛，吃炒香附一味愈。

    真头痛，手足寒至节，全脑连齿皆痛，旦发夕死，不治。与黑锡丹(见呃逆)，灸百会，猛进参术乌附或可生，然天柱折者必死(真头痛与真心痛，皆寒证，阴灭阳也)。

    偏头痛：旧分右属热与痰(热用黄芩，痰用半夏、苍术)，以阳明胃府居右，多热多痰也。分左属风属血虚，以肝木主风居左，又左属血也(风用荆芥、薄荷，血虚用川芎、当归、菊花)。然不必泥定。生萝卜汁，仰卧注鼻中，左痛注右(左痛则左壅塞，虽注之亦不通，右通故可注，从右透左，则并通矣)，右痛注左。荜拨(散热)、猪胆(清热)搐鼻。川芎散、细辛散、川芎、柴胡为主，佐以蔓荆子、苍耳叶、升麻、甘草、葱、姜。大便秘，大黄下之。外用萆麻子五钱，大枣十五枚，捣成泥，涂棉纸上，箸卷成筒，去箸纳鼻中，良久下涕痛止。又上膏二钱，牛蒡子二钱为末，酒下，饮大醉立愈。

    雷头风：头痛而起核块，或头中如雷鸣(风动作声，如籁之发)，清震汤。或不省人事，地肤子、生姜捣烂，热酒冲服，取汗愈。子和用茶调散(见伤饮食)吐之，后用神芎丸(见肿胀)下之，再服乌荆丸(见血)及愈风饼子之类。弱者，用凉膈散(见发热)消风散热。痰热生风作响，半夏一两(牙皂、姜汁煮过)，大黄二两(酒浸透，湿纸包煨，如是者三次)，白姜蚕、连翘、橘红、桔梗、天麻各五钱，片芩七钱(酒炒)，薄荷叶三钱，白芷、青礞石、粉草各一钱，为末，水浸蒸饼丸，绿豆大，临卧茶吞二钱，以痰利为度，后服清痰降火之药。气挟肝火作响，加味逍遥(见郁)最当。亦有如虫响者，名天白蚁，茶子为细末，吹鼻。

    大头痛：头肿如斗，俗云大头瘟，天行疫气所发。头面赤肿，或发疙瘩，先发鼻额属阳明，先发耳前后属少阳，先发脑后及顶属太阳。若三阳俱受邪，则各处并发，治戒急下(恐遗高分之邪)，当先缓后急，退热(芩、连等)、消毒(连翘、鼠粘子、板蓝根之类)，缓缓治之(细口呷，或食后服，酒炒使上升不速，皆缓之义)。候大便热结，上焦之邪热皆降聚于中州，乃下之，三承气(见大便不通)选用。此毒若结块不散，必成脓，外用柏叶和蚯蚓粪泥捣敷，或井底泥调大黄、芒硝末亦可。赤肿结核，排针出血愈。头眩掉，眩属风热，风火主动也，羌活、川芎、白芷、藁本、苍术、细辛、甘草、天麻。若因肝肾二经血亏，致火炎生风、须养血。又凡人内有痛则头摇，心绝则头摇，状如烟煤，直视者死。痉病亦头摇。

    头风屑：罗谦甫谓肝风盛，金来克之，使头有雪皮(难解。大抵风热上蒸，其液干，则化为白屑耳)，大便实泻清丸(见中风)，虚者人参消风散。

    眉棱骨痛：或外邪郁成风热，上攻于脑，从目系过眉骨，下注于目(目系上属于脑，过眉骨也)。或内之风热湿痰上攻，选奇汤主之(风热者清上散痰，二陈加酒芩、白芷。风寒羌乌散)。肝虚者，才见光明，眼眶骨痛，生熟地黄丸(肝血虚，火旺也)。肝经停饮，发则眉骨痛，眼不可开，昼静夜剧(湿为阴邪，故夜病甚)，导痰汤(见痰)或小芎辛汤加半夏、橘红、南星、茯苓。

眩    晕

    眩、惑乱也，从目从玄。玄、黑暗也，谓眼见黑暗也(虚人久蹲陡起，眼多黑暗是也)。晕与运同，旋转也，所见之物皆旋转如飞，世谓之头旋是也，此风火上冲使然。经以掉眩属风木，风即火气之飘忽者，风从火生，火借风煽，观焰得风而旋转可见矣 (外风内风，热风冷风，皆能煽火)。经言五藏六府之精气，皆上注于目，然则目之能视者，乃藏府之精气灵明为之也。此上注之精气，必安静不摇，而后烛物有定。若为风火所煽而旋转，则所见之物亦旋转矣。此乃目之精气为病，非目睛之转动也。然经谓目系属于脑，出项中，邪(邪指风邪言)中项入深，随目系入脑则脑转，脑转则引目系急，目系急则目转眩。赵以德谓顺静宁谧者水之化，动扰挠乱者火之用，头以脑为主，脑者髓之诲，目之瞳子亦肾之精，二者皆属肾。水喜宁静而恶动拢，宁静则清明内持，动扰则散乱昏惑，故目眩脑转云云。则风火煽动，故有脑转系急，而目转眩者乎。六淫七情，饮食痰水诸邪，皆能动火生风，风火盛极即然，虽壮实人亦有之．不必虚弱也，但虚者多耳。昧者定归之虚，试观醉人眼花，与虚何涉哉。刘宗厚以为上实，经以为上虚，非相悖也。盖虚者血与气也，实者风火与痰涎也，正自虚而邪自实也。痰涎随风火上壅，浊阴干于清阳也，故头风眩晕者多痰涎。丹溪谓无痰不作眩，必搐去而后愈。

    治法：

气虚者，补中益气汤(见气)；黄芪一钱  当归  人参  炙甘草  陈皮  升麻  柴胡  白术

    此方东垣所制，止有黄芪一钱，其余各三分。薛立斋常用参、芪各钱半，白术一钱，当归一钱，陈皮七分，升麻、柴胡各五分(东垣取清轻上升，故各数少，立斋每用以济危急，故随证加多，然亦相所主以为轻重)。进退加减，神应无穷。如病甚者，参、芪或三钱、五钱，随证加用。
血虚者，补肝养荣汤，当归，川芎各二钱，芍药，熟地黄，陈皮各一钱半，甘菊花一钱，甘草
或四物汤(见血)加味；四物汤

    地黄(或生或熟)三钱  芍药(或白或赤)二钱  川芎一钱半  当归三钱

    水煎服。

    加味四物汤

    即四物加栀子、丹皮、柴胡。
肾阳虚，八味丸(见虚损)
或黑锡丹(见呃逆)，沉香  葫芦巴(酒浸炒)  附子(炮)  阳起石(研细水飞)各一两  肉桂半两  破故纸  舶上茴香(炒)  肉豆蔻(面裹煨)  木香  金铃子(蒸去皮核)各一两  硫黄  黑锡(去渣秤)各二两

    上用黑盏或新铁铫内，如常法熬黑锡、硫黄砂子，地上出火毒，研令极细，余药并细末，和匀；自朝至暮，以研至黑光色为度；酒糊丸，如梧子大，阴干，入布袋内擦令光莹。每四十丸，空心盐、姜汤或枣汤下，女人艾、枣汤下。

肾阴虚，六味地黄丸。地黄(砂仁酒拌，九蒸九晒)八两  山茱萸(酒润)山药各四两  茯苓  丹皮  泽泻各三两

  蜜丸。空心盐汤下。冬，酒下。
中脘伏痰呕逆，旋覆花汤。旋覆花三两，葱十四根，新绛少许，水三升，煮一升，顿服。
痰闭不出者吐之，独圣散吐之。吐讫可用清上辛凉之药，防风通圣散(见中风)加半夏等。青黛散搐鼻取涎，神效。
痰涎盛而大小便结，利下之，但见有吐涎者，知其有痰，半夏、橘红、旋覆等，风痰南星、姜蚕。
因停水眩晕者，详水肿门。
因湿者，头重不起，虚人更甚，五苓散(见伤湿)    猪苓  茯苓  白术(炒)各七钱半  泽泻一两二钱  肉桂半两

    每服三钱。

除湿汤(见中湿)。    半夏曲(炒)  厚朴(姜制)  苍术(米泔制)各二两  藿香叶  陈皮(去白)  白茯苓(去皮)各一两  甘草(炙)七钱  白术(生用)一两

    上㕮咀。每服四钱，水一盏，姜七片，枣一枚，煎七分，食前温服。

因热者，烦渴栀子、黄连、甘菊，实者大黄酒炒三次，为末茶调，每一二钱。
因气郁者，则志气不舒，逍遥散(见郁)加薄荷、菊花。    柴胡  当归(酒拌)  白芍(酒炒)  白术(酒炒)  茯苓各一钱  炙甘草五分

    加煨姜薄片，调煎。

虚寒者，宜三五七散或芎附汤(见血)生料正元饮加鹿茸一钱下灵砂丹(见呕吐)，或正元饮加炒川椒十五粒下茸珠丸，不效则独用鹿茸一味，每服五钱，无灰酒煎，入麝香少许服(缘鹿茸生于头，故治头眩也)。泻多脱阴，虚阳上浮，时时眩晕，或视物不见者危。眩晕非天麻不治，不可缺。

卷    七

诸  方(下)
头    痛

    顺气和中汤

    黄芪一钱半  人参一钱  白术  陈皮  当归  芍药各五分  甘草(炙)  升麻  柴胡各三分  蔓荆子  川芎  细辛各二分

    水煎服。

    清空膏

    羌活  防风各一两  柴胡七钱  川芎五钱  甘草(炙)一两半  黄连(炒)一两  黄芩三两(一半酒制，一半炒)

    为细末。每服二钱，热盏内入茶少许，汤调如膏，抹在口内，少用白汤，临卧送下。

    清上泻火汤

    羌活三钱  酒知母  酒黄芩各一钱半  黄芪  酒黄檗各一钱  防风  升麻各七分  柴胡  藁本  酒黄连  生地黄  甘草各五分  川芎  荆芥  蔓荆子各二分  苍术  当归各三分  细辛  红花各少许

    分作二服，每服水二盏，煎一盏，去渣稍热服，食远。

    补气汤

    黄芪八分  甘草(炙)  当归身各二钱  柴胡  升麻各二分  细辛少许  麻黄 (炒)  苦丁香各半钱

    上水煎服。

    川芎散

    川芎  细辛  羌活  槐花  甘草(炙)  香附子  石膏各半两  荆芥  薄荷  菊花  防风(去叉)  茵陈各一两

    为末。每服二钱，食后茶清调下，日三服。忌动风物。

    又方

    青黛二钱半  蔓荆子  川芎各一钱二分  郁金  芒硝  细辛根各一钱  石膏一钱三分  薄荷叶二钱  红豆一粒

    上为末。搐鼻。

    又方

    川芎  柴胡各二钱  细辛  半夏曲  人参  前胡  防风  甘菊花  甘草(炙)各一钱  薄荷少许

    作一服，水二钟，姜三片，煎一钟，食后服。

    又方

    甘菊花  石膏  川芎  白僵蚕(生)各六钱

    上为极细末。每服三钱，茶清调下。

    细辛散

    细辛二分  川芎七分  柴胡二钱  黄芩(酒炒)一钱  生黄芩五分  瓦粉二分  甘草(炙)一钱半  黄连(酒炒)七分  芍药五分

    每服三钱，水煎，食后温服。

    清震汤

    升麻  苍术(泔浸一宿)各四钱  荷叶一个(全者)

    为末。每服五钱，用水二钟，煎八分，食后服(升麻汤，河间云是《局方》)。

    愈风饼子

    川乌(炮)半两  川芎  甘菊  白芷  防风  细辛  天麻  羌活  荆芥  薄荷  甘草(炙)各一两

    上为细末，水浸蒸饼为剂，捏作饼子。每服三五饼，细嚼，茶酒送下，不拘时候。

    人参消风散

    芎  羌活  防风  人参  茯苓(去皮)  白僵蚕(炒)  藿香叶  荆芥穗  甘草(炙)  蝉壳(去土)各二两  厚朴(去皮，姜制)  陈皮(去白)各半两

    为细末。每服二钱，茶清调下。

    选奇汤

    防风  羌活各三钱  酒黄芩一钱(冬不用，如能食热痛加之)  甘草三钱(夏生冬炙用)

    每服三钱，水煎，稍热服，食后，时时。

    生熟地黄丸

    生地  熟地  玄参  石斛  蜜

    羌乌散

    川乌  草乌各一钱(此二味俱用童便浸二宿)  细辛  羌活  片芩(酒拌炒)  甘草(炙)各五分

    为末。分二服，清茶调下。

    小芎辛汤

    川芎三钱  细辛(洗去土)  白术各二钱  甘草一钱

    水二钟，姜二片，煎八分，食远服。

    透顶散

    细辛(表白者)三茎  瓜蒂一个  丁香三粒  糯米七粒  脑子  麝香各一黑豆大

    上将麝、脑乳钵内研极细，却将前四味研匀，另自治为末，然后入乳钵内，荡起脑、麝令匀，用瓦罐子盛之，谨闭罐口。患人随左右搐之一大豆许，良久出涎一升许则安。

  红豆嗅鼻散

  麻黄根(炒)半钱  苦丁香半钱  红豆十粒  羌活(烧)  连翘各三钱

  上五味为末。鼻内搐之。

眩    晕

  补肝养荣汤

  当归  川芎各二钱  芍药  熟地黄  陈皮各一钱半  甘菊花一钱  甘草五分

  水二钟，煎八分，食前服。

  旋覆花汤

  旋覆花  半夏  橘红  干姜各一两  槟榔  人参  甘草  白术各半两

  锉。每服一两，姜水煎。

  青黛散

  猪牙皂角一个  玄胡索一分  青黛少许

  上为末。水调豆许，鼻内灌之，其涎自出。先仰卧灌鼻，俟喉中酸味，即起身涎出，口咬铜钱一文任流下。

  三五七散

  天雄(炮去皮)  细辛(洗去土)各三两  山茱萸(去核)  干姜(炮)各五两  防风  山药(炒)各七两

  为末。每服二钱，食前，温酒下。

  生料正元饮
  红豆(炒)  干姜(炮)  陈皮(去白)各三钱  人参  白术  甘草(炙)  茯苓(去皮)各二两  肉桂(去粗皮)  川乌(炮去皮)各两半  附子(炮去皮尖)  山药(姜汁浸炒)  川芎  乌药(去木)  干葛各一两  黄芪(炙)一两半

    上为末。每服三钱，水煎，加生姜三片，枣一枚，盐少许，食前温服。

    茸珠丸

    好辰砂  草乌  瞿麦  黄药子各一两

    上为粗末，磁碗一个，以姜汁涂炙数次，入砂在内，上铺诸药，复以盏盖了，掘一小坑，安碗在内，用熟炭五斤，煅令火尽，吹去草药灰，取辰砂研细。或只独用辰砂末，每服一钱半，淡姜汤下。或加用鹿茸去毛，切片酒浸，为末三两，和黄枣肉丸如桐子大，每服三、四十丸，人参汤调下，空心服(熟砂有毒，更宜斟酌)。

    半夏白术天麻汤

    天麻五分  半夏(汤洗)一钱半  白术一钱  人参  苍术  橘皮  黄芪  泽泻  白茯苓各五分  神曲一钱(炒)  大麦糵一钱半  干姜三分  黄檗二分

    上㕮咀。每服半两，水二钟，煎一钟，去渣热服，食前。

